
Bieles 2000 
  

Den alen an néie Champion heescht Bieles 2000. D’Ekipp vum Kapitän Steve Schiltz 
war souwuel doheem wéi och auswäerts net ze schloen an dëser Saison.  
  

Ob hirer Heembunn, am Simon’s Bistro zu Éilereng, goufe just 4.5 Punkt ofginn an am 
Schnëtt all Match mat 7,4 Punkte gewonnen. Mat enger Heemmoyenne vun 1213 
Keelen haten Géigner net vill Chance. E Grond fir déi souverän Leeschtung ob der 
Heembunn ass d’Changement vun de Klatzen. „Allerdéngs, dat kann een sou soen. Vill 
Géigner hunn sech phaseweis mat de Plastik-Klatze gutt géint eis gewiert, wouduerch 
mir deen een an anere Punkt ze vill verluer hunn. Dës Saison huet e gemierkt, dass mat 
Nylon-Klatzen eis Bunn méi usprochsvoll ass, wat och eng méi Genauegkeet beim 
Uspill, deels och um Bauer viraussetzt. Mir hunn däitlech manner Punkten op der 
Heembunn verluer.“ 
  

De Steve Schiltz ass och houfreg ob e breede Kader kënnen zréck ze gräifen: „Mir sinn 
an der Breed qualitativ gutt opgestallt, sou kann och mol een Ausfall opgefaange ginn, 
ouni dofir ee Leeschtungsverloscht an der Ekipp direkt mussen a kaf ze huelen. Um 11. 
Spilldag ass et eis gelonge beim bis dohi schäerfste Konkurrent, dem KC Havana, 
Auswäerts 3 Punkten ze huelen, wat eis déi neidesch Loft fir de Schluss vun der Saison 
verschaaft huet.“ 
  

Den nächsten Doublé an der Veräinsgeschicht hunn si awer net dierfe feieren. An der 
Final vun der Coupe de Luxembourg huet Bieles 2000 géint de KC Wasserbëlleg aus 
der National 1 op enger neutraler Bunn mat knapp 23 Keele verluer. 
  

KC Havana 
  

De KC Havana huet sech dës Saison gesteigert. Alles anescht wier, mat dem aktuelle 
Kader deen um Listing steet, och eng Iwwerraschung gewiescht.  
  

En néie Kader heescht awer net direkt, dass et vun Ufank u rullt meng de Kapitän Tom 
Hoffmann: „Dat ass richteg. Natierlech hu mir e staarke Kader mee mir hunn eis nach 
misse fannen... D’Resultater am Ufank vun der Saison waren net schlecht, mee mir 
hunn einfach ze vill Feeler gemaach oder Konzentratioun net oprecht erhalen, wat 
deen een an deen anere Punkt kascht huet. Wéi mir eis fonnt hate waren Heemmatcher 
stabil an de Géigner krut keng Partie méi geschenkt.“ D’Heemmoyenne steet bei 
stabillen 1106 Keelen. „De Bunnerekord 1175 Keele gëtt fir nächst Saison uviséiert.“ 
  

Mat 19.5 Punkten ass de KC Havana déi zweetbeschten Auswäertsekipp vum 
Championnat. Och eng Moyenne vun 1106 Keele léisst sech weisen. Auswäerts konnt 
de Vize-Champion vun dëser Saison de Géigner 3 Punkten am Schnëtt ofhuelen. Den 



Tom Hoffmann gesäit awer do Verbesserungspotential: „E grousse Problem war, dass 
mir Stammekipp just doheem ob der Bunn stoen haten. Auswäerts hu mir dacks missen 
improviséiere respektiv ëmstellen. Dat ass dann ni ideal fir e gutt Resultat ze 
realiséieren. Dowéinst si mir houfreg, dass mir de Chris Fuchs fir nächst Saison bei eis 
am Kader begréisse kënnen. Souwuel doheem wéi och auswäerts ass hie fir eis eng 
enorm Verstäerkung an esou e Spiller bréngt natierlech ob Stabilitéit mat.“ 
  

Den Objektiv fir nächst Saison, no der Annonce vun dësem Transfert, awer kloer. „Mir 

wëllen nächst Saison em de Championstitel matspillen.“ 
  

Ganerbaach zu Neng Uespelt 
  

Den Opsteiger huet sech a senger éischter Saison an der héchster Divisioun vum Land 
als drëtte klasséiert. Deemno fält de Fazit vum Kapitän Marc Raus positiv aus: 
“Sportlech gesi kann een als Opsteiger nëmmen zefridde sinn. Eng drëtt Plaz mat 6 
Spiller, déi just 1 mol d'Woch National Keele spillen, ass dëst Resultat fir eis e flotten 

Erfolleg. Bis op e puer Matcher hu mer eis, souwuel doheem wéi och auswäerts, gutt 
aus der Affär gezunn.” 
  

Am Ufank vun der Saison gouf et bei hinnen awer e Problem mat der Bunn: “Säitdeem 
déi ganz Technik op eiser Bunn vum Irle am Januar ersat gouf, hu mer de Problem, datt 
déi Viischt Keel ëmmer hannert der Bunn widdert Mauer flitt an dann nach puer Keelen 
ëmgeheit, wann een d'Klatz e bësse méi déck spillt. Dee 'Problem' wëlle mer fir déi 
nächst Saison behiewen, well et definitiv en Nodeel fir eis ass. Donieft musse mir 
erwänen, dass mir eis selwer em d'Bunn këmmeren an alles alles stemme mussen.” 
  

D’Heemmoyenne vun 1111 Keelen ob hirer Bunn am “Café am Trapeneck” léisst sech 

weisen. Just Punktentechnech wier méi dra gewiescht. An der Moyenne konnt 
Ganerbach just 6 Punkten doheem halen: “Sou wéi bei all Veräin hu mer doheem puer 
Punkten ofginn, déi net néideg ware, well d'Nerven deelweis e bësse versot hunn, mee 
mir hunn och Partië gewonn déi scho bal als verluer notéiere kënnen. Dat zielt och fir 

auswäerts. Wéi schonn erwäänt musse mer bei Bieles a beim Havana d'nächst Joer 
nach eng Schëpp zouleeën.” 
  

KC Kueben um Dill 
  

De Veräin „Kueben um Dill“, deen 2023 de Champion gouf an d’Joer drop Vize-
Champion gefeiert huet, konnt net un déi Leeschtungen uknäppen.  
  

Am ganzen 18 Punkten hunn Kueben ob hirer Heembunn ofginn an zielen domat zu der 
drëtt schlechtster Ekipp aus dem Championnat. Obwuel d’Heemmoyenne vun 1129 
Keelen sech weise léisst, waren awer ze grouss Leeschtungsschwankungen an hirem 
Spill ze erkennen. Deen leschte Match vun der Saison goung géint Ganerbach 

verluer allerdéngs war dëse Match Partie net ausschlaggebend fir den Ausgang vum 

Championnat. Dofir gesäit Heembilanz ënnert dem Stréch net positiv aus. 
  



Auswärtstechnech war et awer e positiivt Bild wat Kueben ofginn hunn. Mat 17 Punkten 
aus 7 Matcher gehéieren si zum stabille Mëttelfeld. 
  

Den Highlight vun der Saison war awer den Heemmatch géint Bieles. Mat 1284 Keele 
konnte si de Match mat 5-3 gewannen obwuel Bieles 1233 Keelen ëmgehäit hat. Dëse 
Match war ob alle Fall eng grouss Publicitéit fir den nationale Keelesport. 
  

KC Prenzebierg 
  

De Prenzebierg huet sech in extremis nach konnte retten. 0.5 Punkte waren déi 
Schëfflenger vun der direkter Ofstigsplaz ewech. Op der schwiereger Bunn an der 
Schëfflenger Stuff hunn sech vill Auswäertsekippe schwéier gedoen. Phaseweis och 
d’Heemekipp. D’Resultater sinn awer ze verdauen. Mat 44 Punkte gehéiert d’Ekipp vum 
Kapitän Jean-Claude Reinert zu der drëtt beschten Ekipp. An der Moyenne hu si, 
souwéi Ganerbach och, pro Match 6 Punkten doheem geholl, just géint Bieles 2000 an 
de KC Havana hu si méi missten ofginn. 
  

Deemno ass et verwonnerlech, dass bei esou enger Heemleschtung et awer nach 
brenzeleg gëtt fir an der héchster Divisioun ze bleiwen. D’Auswäertsmatcher sinn hei 
de Knackpunkt. Mat 8.5 Punkten aus 7 Matcher muss een dann éischter no ënne wéi 
no uewe kucken. 
  

Um leschte Spilldag géint d’Eenegkeet Houschent huet de KC Prenzebierg misse mat 
mindestens 7 Punkte kréien fir net an d’Éierepromotioun ofzesteigen. Um Enn sollt 
hinnen dat, mat engem 7-1 Succès, nëmme knapp geléngen. 
  

Eenegkeet Houschent 
  

D’Eenegkeet Houschent huet sech am leschte Match vun dëser Saison esou just gerett. 
1 Punkt huet d’Ekipp vum Kapitän Daniel Schmit gebraucht fir eng weider Saison an 
der Lëtzebuerg League dierfen ze spillen. Dëse klengen awer immens wäertvolle Punkt 
kruten si dunn och zu Schëffleng.... An der leschter Partie. 
  

Wisou d’Ekipp awer esou huet missen zidderen huet fir den Daniel Schmit e Grond: „Mir 
hunn op eiser Heembunn zu Houschent just insgesamt 35 Punkte vu méigleche 56 
gesammelt. Mir haten eis Heembunn net gutt am Greff, wat eis eben och vill Punkte 
kascht huet, déi dann an der Tabell feelen.” 
  

En anescht Gesicht huet Houschent dogéint auswäerts gewisen: “Mir hunn d‘Saison 

eigentlech auswäerts ganz gutt ugefaangen. 3 Punkten direkt géint den Havana an 

och direkt 3 Punkte géint KC BO‘Dragons, hunn drop higedeit dat d‘Saison gutt kéint 
verlafen, wat awer net onbedéngt sou war. Mir hunn iwwer déi ganz Saison einfach ze 
vill individuell Feeler gemaach.” 
  

E weidere Problem ass Breed vum Kader, mengt den Daniel Schmit:” Bei nëmme 7 feste 
Lizenzen ass et net ëmmer einfach ee gudde Wiesselspiller ze hunn. Wann ee vun 
deene 7 feste Spiller op iergendenger Bunn, och op der Heembunn, schlecht drop ass, 



ass ee Wiessel wärend dem Match quasi net méiglech. Eis A Equipe huet d´Saison matt 
7 fixe Spiller gespillt. Donieft hate mir nach 3 B/A Lizenzen, déi sporadesch agespronge 
sinn, deelweis och just fir eng oder 2 Partie’en” 
  

Trotz alle Komplikatioune klasséiert sech de KC Eenegkeet Houschent op der 6. Plaz, 
punktgläich mam KC Buurschent. 
  

KC Buurschent 
  

De KC Buurschent huet et net gepackt fir eng weider Saison an der Lëtzebuerg League 
ze spillen. 
  

Um Enn feelt dem Opsteiger 1 Punkt. Dat ass besonnesch batter ze verdauen. Um 
leschte Spilldag, auswäerts zu Bieles, wier duerchaus e Punkt dra gewiescht mee dëse 
kruten si am leschte Moment virun der Nues ewech geholl. Nach méi batter war, dass 
Houschent, déi um selwechten Owend géint de Prenzebierg gespillt hunn, dësen an der 
leschter Partie kritt hu fir sech ze retten. 
  

Dëse Moment ze verdauen ass immens schwiereg an net evident. Virun allem wann ee 
Saison kuckt. D’Saison hat nämlech gutt ugefaangen. Direkt am éischten 
Auswäertsmatch 4 Punkte géint Kuebe kritt an de Spilldag drop konnt Buurschent eng 
8-0 Victoire géint de Prenzebierg feieren. 
  

Besonnesch batter ass awer den Heemmatch géint Houschent gewiescht. Dës Partie 
gouf nämlech am Hotel St. Laurent mat 3-5 verluer. Wier dee Match mat engem Punkt 
anescht ausgaang, wier et duergaang fir an der Lëtzebuerg League ze bleiwen. 
 
KC Bo'dragons Inter Sports A 
  

Beim Fusiounsveräin huet sech séier ofgezeechent, dass et keng einfach Saison gëtt 
respektiv. Mat 5 Auswäertspunkten a just 4 Punkten am Schnëtt doheem war relativ 
séier kloer, dass de Kc Bo'dragons Inter Sports ofsteige géif. 
  

Mat 1105 Keelen, auswäerts zu Ganerbach, huet d’Ekipp awer gewisen, dass si Keele 
spille kënnen. Allerdéngs hat d’Heemekipp mat 1181 Holz och e gudden Dag an deemno 
war net vill ze huelen. 
  
  

Resumé vun der Saison : 
  

Champion: Bieles 2000 
Vize-Champion: KC Havana 
Ofsteiger : Kc Bourscheid A, an Kc Bo'dragons Inter Sports A  
 

 



 
 
 


